
Réamhrá agus comhthéacs  

1.1 Iascach Intíre agus slatiascaireacht in Éirinn  

Is acmhainn luachmhar nádúrtha é iascach intíre na hÉireann atá ina chuid d’fhéiniúlacht 

chultúrtha, chomhshaoil agus gheilleagrach na tíre. Tá breis agus 77,000 ciliméadar 

d’aibhneacha agus de shrutháin fionnuisce agus ceathrú milliúin heicteár lochanna againn, 

chomh maith le hacmhainní slatiascaireachta farraige laistigh den teorainn náisiúnta de 12 

mhuirmhíle. Tacaíonn na huiscí seo le réimse leathan speiceas, lena n-áirítear salmainidí, 

liúis, éisc gharbha agus éisc eile, agus éisc mhara agus is cuid an-tábhachtach de 

bhithéagsúlacht shaibhir na hÉireann iad.  

Ó thaobh na slatiascaireachta amháin de, tacaíonn earnáil an iascaigh intíre le breis agus 

11,000 post - i gceantair thuaithe den chuid is mó - agus meastar gur fiú níos mó ná leath 

billiúin euro sa bhliain don gheilleagar í. Mar chaitheamh aimsire, baineann daoine aonair, 

clubanna agus pobail ar fud na hÉireann taitneamh as an tslatiascaireacht agus meallann sí 

turasóirí ó áiteanna ar fud an domhain.  

Tá éagothroime ann, áfach, ó thaobh breithnithe geilleagracha, sóisialta agus comhshaoil 

maidir le hiascach intíre de. Tháinig laghdú ar stoic roinnt speiceas ar a bhfuil 

gníomhaíochtaí iascaireachta tráchtála bunaithe. D’fhéadfadh an laghdú seo a bheith ina 

chúis le caillteanais dholeigheasta san acmhainn mura dtéann sé i laige. Ní hamháin go 

mbeadh caillteanais bhithéagsúlachta agus chultúrtha ann, ach bainfear ó dheonachán 

reatha agus féideartha earnáil an iascaigh intíre don tsochaí agus don gheilleagar. Ina 

theannta sin, chuir comhthéacs briste páirtithe leasmhara stop le cumas na hearnála sláinte 

agus folláine, ionchuimsiú sóisialta agus forbairt óige a spreagadh, agus choinnigh an 

comhthéacs seo an earnáil siar uaireanta freisin.  

Léirítear sa treochlár seo an chéad chéim maidir le creat beartais a fhorbairt le haghaidh 

iascach intíre in Éirinn ina ndíreofar go príomha ar chaomhnú agus ar bhainistíocht 

inbhuanaithe agus ar ár gcaidreamh leis an acmhainn luachmhar nádúrtha seo a 

athshamhlú. Cuirfear caomhnú agus inbhuanaitheacht chun tosaigh sa chreat beartais ach 

léireofar ann freisin conas a d’fhéadfadh an earnáil barr a cumais ó thaobh an gheilleagair 

de a bhaint amach ag an am céanna mar gheall ar an athrú ar an mbéim. 

1.2 Céard atá sa doiciméad seo?  

Is treochlár neamhtheicniúil é an doiciméad seo chun creat beartais nua, nua-aimseartha 

agus ciallmhar a fhorbairt d’iascach intíre in Éirinn. 

Céim thábhachtach atá sa treochlár seo sa chéim ghníomhachtúcháin maidir le creat 

beartais a fhorbairt don earnáil in Éirinn. Chomh maith le leas a bhaint as dea-chleachtas 

agus taithí, tá sé tábhachtach go gcuirimid tuairimí páirtithe leasmhara ar conas ba mhaith 

leo páirt a ghlacadh ann san áireamh chun a rannpháirtíocht a chinntiú ag céimeanna cuí 

den phróiseas forbartha. Is é aidhm an doiciméid seo cur síos a dhéanamh ar conas a 

dhéanfaimid é seo, cathain a dhéanfaimid é seo agus cad a dhéanfaimid le torthaí do 

thuairimí agus do bharúlacha.  

Seo a leanas cuspóirí sonracha an doiciméid:  

 gach páirtí leasmhar a chur ar an eolas go bhfuil creat nua, nua-aimseartha, 

ciallmhar d’iascach intíre in Éirinn á fhorbairt;  

 scóip agus ábhar fairsing an chreata a leagan amach;  

 cabhrú le príomhpháirtithe leasmhara a aithint a gcaithfear a choinneáil ar an eolas 

faoi dhul chun cinn fhorbairt an phróisis; agus  

 cur síos a dhéanamh ar conas a chuirfimid tuairimí páirtithe leasmhara ar conas ba 

mhaith leo páirt a ghlacadh ann san áireamh chun a rannpháirtíocht a chinntiú ag 

céimeanna cuí den phróiseas, cathain a dhéanfaimid é sin agus cad a dhéanfaimid le 

torthaí a gcuid tuairimí agus barúlacha.  

1.3 Na prionsabail rannpháirtíochta atá againn  

Seo a leanas na prionsabail a bheidh dár dtreorú agus an creat á fhorbairt againn.  

Déanfaimid na nithe seo a leanas:  

 tabharfaimid rannpháirt do dhaoine luath sa phróiseas agus i bhforbairt beartais ar 

leith;  

 déanfaimid teagmháil le daoine agus le heagraíochtaí leasmhara ag an am cuí ach 

modhanna éifeachtacha rannpháirtíochta a úsáid agus dóthain ama a thabhairt chun 

comhairliúchán fiúntach a dhéanamh;  

 beimid solúbtha, agus aithneoimid go n-oibríonn roinnt modhanna comhairliúcháin 

níos fearr do dhaoine áirithe agus do cheisteanna áirithe agus nach n-oibreoidh an 

cur chuige céanna dóibh ar fad;  

 beidh meas againn ar éagsúlacht daoine agus tabharfaimid deis do dhaoine iad féin 

a chur in iúl, beag beann ar inscne, aois, cine, cumais, gnéaschlaonadh, cúinsí nó an 

áit a bhfuil cónaí orthu;  

 beimid soiléir maidir le cuspóir aon rannpháirtíochta agus conas a d’fhéadfá cur léi, 

agus cuirfimid daoine ar an eolas faoin gcaoi a gcuirtear a gcuid tuairimí san áireamh 

laistigh d’amscálaí comhaontaithe;  

 cuirfimid doiciméid ar fáil don phobal ar an suíomh gréasáin gov.ie;  

 déanfaimid cumarsáid shoiléir le daoine ach teanga shimplí a úsáid agus béarlagair a 

sheachaint nuair is féidir.  

1.4 Cé dó a bhfuil an doiciméad seo? 

Is do dhaoine a bhfuil spéis acu sa tslatiascaireacht, iascach, forbairt tuaithe, an 

bhithéagsúlacht, gnáthóga nádúrtha, caighdeán an uisce, gníomhú ar son na haeráide nó an 

inbhuanaitheacht níos leithne an doiciméad seo. D’fhéadfadh páirtithe leasmhara 

ionadaíocht a dhéanamh do réimse leathan leasanna, lena n-áirítear, mar shampla, daoine a 

ghlacann páirt sa tslatiascaireacht agus in iascaireacht tráchtála intíre (daoine aonair agus 

eagraíochtaí / cumainn / clubanna), pobail thuaithe agus chósta, eagraíochtaí 

neamhrialtasacha comhshaoil, údaráis áitiúla, earnáil an fháilteachais, agus comhlachtaí 

rialála eile.  

Tá deis ag daoine páirt a ghlacadh i bhforbairt an chreata seo. Má theastaíonn uait páirt a 

ghlacadh ann, seans go bhfuil eolas agus smaointe agat a chabhródh linn todhchaí na 

hearnála seo in Éirinn a mhúnlú. Ach páirt a ghlacadh sa phróiseas, is féidir leat tionchar a 

imirt ar na cinntí a dhéantar faoi thodhchaí iascach intíre na hÉireann. 

1.5 Páirt a ghlacadh  

Is féidir le haon duine a dteastaíonn uaidh nó uaithi páirt a ghlacadh sa phróiseas seo 

teagmháil a dhéanamh linn i scríbhinn trí ríomhphost a chur chuig ifpolicy@decc.gov.ie nó 

tríd an bpost chuig Rannán an Iascaigh Intíre, an Roinn Comhshaoil, Aeráide agus 

Cumarsáide, Teach Elm, Bóthar Ghleann an Iarla, an Cabhán, H12, A8H7, Éire. Cuir in iúl, 

le do thoil, más maith leat a bheith ar liosta ríomhphoist na Roinne lena chinntiú go 

bhfaighidh tú eolas agus fógraí rialta maidir le próisis chomhairliúcháin atá le teacht nó 

foilseacháin ábhartha, mar shampla. 

2 Cúlra  

2.1 Cén fáth a bhfuil an treochlár seo tábhachtach anois?  

Mar a leagtar amach thuas, tá an treochlár seo á fhoilsiú anois chun tús a chur leis an 

bpróiseas a bhaineann le creat cuimsitheach agus nua-aimseartha beartais a fhorbairt 

d’earnáil an iascaigh intíre in Éirinn. Gan an creat seo, tá todhchaí ár n-acmhainne 

luachmhaire i mbaol. Ní fhéadfadh le leasanna nó le grúpaí caolaigeanta creat beartais dá 

leithéid a chur chun cinn: ní mór dó a bheith cothrom agus dírithe ar chúrsaí níos leithne 

agus caomhnú mar phointe tosaigh agus mar bhonn ag an gcreat.  

Le bheith éifeachtach, ní mór don chreat nua beartais dul i ngleic go cuimsitheach le réimse 

ceisteanna casta, agus liostaítear cuid acu thíos.  

2.2 Ár stoic a bhainistiú / caomhnú  

Caithfimid bogadh go bunúsach ó shaothrú na hacmhainne i dtreo a caomhnaithe agus ní 

mór gach beart a thagarmharcáil in aghaidh a chumais chun caomhnú stoc a fheabhsú. 

Cuirfear fís chun cinn sa chreat beartais seo don earnáil ina bhfuil caomhnú ina croílár.  

2.3 An t-athrú aeráide  

Léiríonn sláinte na salmainidí, go háirithe, tionchar an athraithe aeráide ar an 

mbithéagsúlacht. Beidh cuspóirí uaillmhianacha beartais ag teastáil ón gcreat beartais seo 

ina nascfar an earnáil le gníomhú níos leithne ar son na haeráide. Ní mór tuilleadh taighde a 

dhéanamh chun cur leis an tuiscint atá againn maidir le tionchair fhéideartha an athraithe 

aeráide ar stoic áirithe, ina dtimpeallacht fionnuisce, tionchair ar an éiceachóras áitiúil agus 

an acmhainn atá ann chun bearta maolaithe a fhorbairt agus a chur i bhfeidhm.  

2.4 Caighdeán an uisce  

Gan uiscí glana, tá inmharthanacht na hearnála faoi bhagairt eiseach. Déanfar tuilleadh 

taighde agus oibre ar na hiarrachtaí náisiúnta maidir le caighdeán an uisce a mheas agus a 

fheabhsú mar gur táscaire tábhachtach é sláinte na stoc éisc ar chaighdeán an uisce in uiscí 

intíre.  

2.5 Múnla inbhuanaithe maoinithe  

Cuirfear moltaí do mhúnla níos cothroime agus níos comhoiriúnaithe maoinithe chun tosaigh 

sa dréachtbheartas. Ní mór don mhúnla nua maoinithe seo luach agus acmhainn 

shocheacnamaíoch na hacmhainne a léiriú, chomh maith leis an tslatiascaireacht / an 

iascaireacht intíre chun leasanna fadtéarmacha na hacmhainne agus na ndaoine a 

bhaintear úsáid aisti. 

2.6 Rannpháirtíocht struchtúrtha le páirtithe leasmhara  

Ba chóir go mbeadh caidrimh dhearfacha le páirtithe leasmhara, rannpháirtíocht agus 

aitheantas ar dhearcthaí difriúla ar fud grúpaí éagsúla leasmhara agus tacaíocht 

chomhchoiteann d’fhís chomhaontaithe ina sainghnéithe den earnáil. Cuirfidh an creat 

beartais le múnlaí nua le haghaidh rannpháirtíocht struchtúrtha le páirtithe leasmhara 

bunaithe ar fhís fhoriomlán chomhroinnte.  

2.7 Cur ar chumas na hearnála barr a cumais a bhaint 

amach  

Dianiarracht chomhroinnte ba chóir a bheith i gceist le leas geilleagrach agus sóisialta a 

bhaint as acmhainn iomlán an Iascaigh Náisiúnta Intíre agus na slatiascaireachta, a oiread 

agus is féidir. Tá sé ríthábhachtach deonachán féideartha geilleagrach gach iascaigh agus 

gach speicis a uasmhéadú chun geilleagar inbhuanaithe atá dírithe ar an tuath a thógáil i 

gceantair atá ar imeall an gheilleagair agus nach bhfuil mórán deiseanna eile ar fáil iontu.  

2.8 Caidreamh le hearnálacha eile  

Bíonn earnáil na slatiascaireachta agus an iascaigh intíre ag caidreamh agus ag tacú le 

réimse leathan earnálacha agus gníomhaíochtaí eile, amhail caithimh aimsire uisce, 

turasóireacht, dobharshaothrú srl. Beidh moltaí sa ráiteas beartais seo chun tacú le 

cómhaireachtáil thairbheach na ngníomhaíochtaí difriúla seo agus leas fadtéarmach na 

hacmhainne féin ina chomhthosaíocht.  

2.9 Oideachas agus rannpháirtíocht.  

Má táimid chun daoine a spreagadh le meas a bheith acu ar ár n-acmhainn, ní mór dúinn 

díriú ar an oideachas agus ar mhúscailt feasachta. Leagfar amach sa chreat beartais bearta 

chun tacú le for-rochtain leanúnach bhreisithe agus le múscailt feasachta. Cuirfidh sé seo le 

heolas agus le tuiscint na saoránach ar an gcreat agus spreagfar freagracht ina ndírítear go 

háirithe ar phobail iasc fiáin, dinimic agus idirghaolta na bpobal sin, an luach don 

chomhshaol, gnáthóga agus an bhithéagsúlacht agus riachtanas an chaomhnaithe.  

2.10 Comhthéacs reatha beartas agus rialála d’iascaireacht 

áineasa agus intíre - Éire agus AE  

Is iad an tAcht Iascaigh (Comhdhlúthú) 1959 agus an tAcht um Iascach Intíre, 2010, a 

bhunaigh Iascach Intíre Éireann, an phríomhreachtaíocht a rialaíonn earnáil an iascaigh 

intíre. Ina theannta sin, leagtar amach socruithe bainistíochta le haghaidh acmhainn an 

iascaigh i réimse Ionstraimí Reachtúla agus Fo-dhlíthe. Tá dul chun cinn ar thionscadal chun 

reachtaíocht phríomha a bhaineann le hIascach Intíre a nuachóiriú á dhéanamh ag an 

Roinn. 

Bíonn tionchar ag reachtaíocht thábhachtach AE, amhail an Treoir maidir le Gnáthóga agus 

an Chreat-treoir Uisce, ar bhainistíocht acmhainní ar fheidhmeanna bailithe sonraí freisin. 

Den chuid is mó, baineann rialáil an iascaigh intíre agus a chuid acmhainní le hinniúlacht 

náisiúnta atá dírithe ar bheartas agus ar bhainistíocht réimse leathan speiceas, uiscí intíre 

agus ar chosaint, caomhnú, forbairt agus cur chun cinn na hacmhainne. 

Áirítear bearta bainistíochta a bhaineann le líon teoranta speiceas áineasa agus tráchtála i 

measc ionstraimí faoi Chomhbheartas Iascaigh (CBI) an AE. Is iad doingean, speiceas 

slatiascaireachta áineasa in Éirinn, agus an eascann (faoi réir Threoir AE) na speicis is 

suntasaí a luaitear ann. Tá moltaí á gcur le chéile ag leibhéal an AE i dtaca le sonraí a 

bhailiú ar ghabhálacha áineasa speiceas dá sanntar cuótaí tráchtála faoin CBI. 

Tá oibleagáidí eile AE agus idirnáisiúnta i bhfeidhm i líon beag ceantar eile. Áirítear orthu 

seo comhsheasmhacht le prionsabail na hEagraíochta um Chaomhnú Bradán san Atlantach 

Thuaidh (NASCO) maidir le bradáin fhiáine a bhainistiú agus rialacha an Choimisiúin 

Idirnáisiúnta um Thuinníní Atlantacha a Chaomhnú (ICCAT) le haghaidh iascach intíre a 

chomhlíonadh. Is páirtí conarthach le NASCO agus ICCAT é an AE agus is trínár 

mballraíocht san AE go dtiomnaíonn Éire do na prionsabail seo. 

3 Na céimeanna a bhaineann le creat beartais a 

ullmhú d’Iascach Intíre in Éirinn  

Léiríonn an treochlár seo an chéad chéim i bhforbairt an bheartais agus an chreata rialála le 

haghaidh Iascach Intíre in Éirinn. Beidh ceithre chéim leathana i gceist le forbairt an chreata.  

Is í an chéim ghníomhachtúcháin an chéad chéim agus cuimsítear an treochlár seo inti.  

Beidh Céim 2, an Chéim Forbartha, ar siúl ó dheireadh R3 in 2021 agus ullmhófar 

dréachtráiteas beartais. Tabharfar eolas agus dearcthaí ríthábhachtacha ó pháirtithe 

leasmhara le chéile chun roghanna a aithint agus a thástáil le haghaidh cur chuige 

roghnaithe i leith beartais agus rialála. Tabharfar an chéim seo chun críche nuair a 

fhoilseofar ráiteas beartais deiridh.  

Beidh Céim 3, an Chéim Chríochnaithe, ar siúl ó R4 2021 go dtí R1 2022. Faomhfaidh an 

Rialtas creat beartais mar chuid den chéim seo. 

Beidh céim dheiridh an phróisis, Céim 4, ar siúl ó ráithe 2 2022 ar aghaidh. Cuirfear an creat 

nua i bhfeidhm sa chéim seo. 

Céim Garsprioc Achar ama 

An chéim 

ghníomhachtúcháin 

Treochlár foilseacháin 

 

Láithreach – críochnaithe 

An Chéim Forbartha 
 

Dréachtráiteas/dréachtráitis 
beartais 

Deireadh Ráithe 2 2021 

Tabhairt faoi 
chomhairliúchán poiblí ar 
dhréachtráiteas/dréachtráitis 
beartais  

Ráithe 3 2021 

An Chéim Chríochnaithe Ráiteas deiridh beartais a 
fhoilsiú  

Breithniú an Rialtais faoi 
Ráithe 4 2021  

 

Céim an Fheidhmithe agus 
an Athbhreithnithe 

Feidhmiú agus athbhreithniú 

 

Ráithe 2 2022 ar aghaidh 

4 Na céimeanna comhairliúcháin a bhaineann le 

creat beartais d’Iascach Intíre in Éirinn  

4.1 Cathain a dhéanfaimid teagmháil le daoine?  

Déanfaimid tuilleadh rannpháirtíochta de réir mar a fhorbraítear an creat agus oibreoimid go 

dlúth lenár bpríomhpháirtithe leasmhara agus le daoine a bhfuil spéis acu sa 

tslatiascaireacht. Lena chois sin, cuirfear comhairliúchán foirmiúil poiblí ar siúl nuair a bheidh 

ráiteas beartais á ullmhú, agus cuirfidh dréachtráiteas beartais bonn faoin gcomhairliúchán 

sin.  

Leagtar amach san amlíne seo na céimeanna beartaithe atá againn i dtaca le pleananna a 

dhéanamh, agus tarraingítear aird ar dheiseanna ríthábhachtacha d’ionchur na bpáirtithe 

leasmhara sa phróiseas pleanála.  

Ba chóir duit a thabhairt faoi deara, áfach, nach bhfuil sna hamlínte seo ach treoir.  

4.2 Cé leis a ndéanfaimid teagmháil?  

Mar a luadh thuas, táimid tiomanta do theagmháil a dhéanamh le haon duine a bhfuil spéis 

aige nó aici sa tslatiascaireacht / in iascach intíre in Éirinn fad atá beartas agus creat rialála 

á bhforbairt againn agus sna céimeanna feidhmithe. Tá earnálacha áirithe ann, áfach, a 

aithnítear láithreach go bhfuil príomhról acu sa réimse, amhail:  

 cumainn, comhlachtaí agus daoine aonair a ghlacann páirt sa ghníomhaíocht;  

 cumainn, comhlachtaí agus daoine aonair a bhíonn páirteach san iascaireacht 

tráchtála intíre;  

 soláthar / caighdeán uisce;  

 Ranna/Oifigí Rialtais  

 údaráis áitiúla.  

 eagraíochtaí comhshaoil;  

 oidhreacht chultúrtha;  

 bainistíocht uisce;  

 turasóireacht.  

5 Cabhrú leis an bpróiseas  

Aon uair a rachaimid i dteagmháil le páirtithe leasmhara, tabharfaimid aiseolas ar thorthaí an 

phróisis. Mar chuid den phróiseas, cuirfimid tuairimí agus aiseolas na bpáirtithe leasmhara 

ar fad san áireamh. Tá rannpháirtíocht le páirtithe leasmhara riachtanach agus cé go 

ndéanfaimid breithniú ar gach barúil, tuairim agus aighneacht, d’fhéadfadh sé nach sásódh 

an toradh gach dearcadh.  

Caithfear riachtanais amach anseo agus dearcthaí difriúla a chomhtháthú sa chreat beartais. 

Bíonn tionchar ar go leor cúinsí éagsúla ar phróiseas na cinnteoireachta agus ar an ngá atá 

le feidhmiú laistigh de bheartais rialtais náisiúnta atá ann cheana féin. Cuirfear an t-aiseolas 

ar fad san áireamh agus beidh an dualgas orainn trédhearcacht a choinneáil le linn an 

phróisis. Ina theannta sin, cinnteoimid go mbeimid soiléir le páirtithe leasmhara maidir leis 

an gcaoi a ndéanfar cinntí.  

Mar a leagtar amach faoi mhí 1 thuas, is féidir le haon duine a dteastaíonn uaidh nó uaithi 

páirt a ghlacadh sa phróiseas seo teagmháil a dhéanamh linn i scríbhinn trí ríomhphost a 

chur chuig ifpolicy@decc.gov.ie nó tríd an bpost chuig Rannán an Iascaigh Intíre, an Roinn 

Comhshaoil, Aeráide agus Cumarsáide, Teach Elm, Bóthar Ghleann an Iarla, an Cabhán, 

H12, A8H7, Éire. 

 

file:///C:/Users/luisa.moreira/Desktop/ifpolicy@decc.gov.ie

